
Nafarroako Gobernuak 7,4 milioi € erabiliko ditu hiru urtetik beherako seme-alabak dituzten emakume langileei laguntzak emateko

Laguntzak errentaren arabera emanen dituzte, eta 1.200 eta 1.800 € artekoak izanen dira 
Osteguna, 2008ko martxoaren 6a. Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, 7.427.000 € erabiliko ditu, aurten, hiru urtetik beherako seme-alabak dituzten emakume langileei laguntzak emateko. Horixe bera da García Malo kontseilariak onartu duen Foru Aginduan adierazi dutena. Foru Agindua datorren astean argitaratuko dute, Nafarroako Aldizkari Ofizialean, eta nolanahi ere, aipatu dugun zenbatekoa handitu ahal izanen dute, baldin eta onartutako eskaera guztiak asetzeko nahikoa ez bada. 
Laguntzak familia unitateko errentaren arabera emanen dituzte, eta 1.200 eta 1.800 € artekoak izanen dira. Laguntzak eskatu nahi dituzten emakumeek honako baldintza hauek bete beharko dituzte: 2007an norberaren edo besteren kontura lanean aritu izatea, Gizarte Segurantzan edo kasuan kasuko Mutualitatean kotizatu izatea, eta hiru urtetik beherako seme-alabak izatea euren ardurapean. Gainera, lehenago esan dugun bezala, familia unitateko errentak muga jakin batzuen barruan egon beharko du. 

Ama langileek jaso ahal izanen dituzten laguntzak honako hauek izanen dira: 

*1.800 € urtean (150 € hilean), Pertsona Fisikoen Errentaren gaineko Zergan familia unitateko kide guztiek dituzten zerga-oinarrien zati orokorraren batura 26.000 eurotik beherakoa denean. 
*1.200 € urtean (100 € hilean), Pertsona Fisikoen Errentaren gaineko Zergan familia unitateko kide guztiek dituzten zerga-oinarrien zati orokorraren batura 26.000 eurokoa edo handiagoa eta 40.000 eurotik beherakoa denean. 
Seme-alaben zaingoa amari eta aitari biei dagokionean, zaingoa amari dagokion aldiko zenbatekoa ordainduko dute.  

Laguntzak urte amaieran ordainduko dituzte, ordainketa bakarrean, eta kalkulua egiteko, eskatzaileak lehenago aipatu ditugun baldintzak bete dituen 2007ko hilabeteak hartuko dituzten kontuan. 2007an seme-alabaren bat izan duten amen kasuan, haurra jaio den egunetik aurrera emanen dute laguntza, eta seme-alabaren bat adoptatu edo harreran hartu (adopzioaren aurreko harrera edo harrera bakuna) duten amen kasuan, berriz, adopziorako ebazpen judizialaren egunetik edo harrera iraunkorrerako ebazpen administratibo edo judizialaren egunetik aurrera, baldin eta jaiotza, adopzioa edo harrera 2007. urtean izan bada, eta azkeneko kasu horretan, haurra hiru urtetik beherakoa bada.  

Deialdi honen xedeetarako, familia unitatea honako hauek osatuko dute: ezkontideek, seme-alaba adingabeek (gurasoen baimenarekin euren kontura bizi direnak salbu), eta judizialki ezgaitutako seme-alaba adindunek (guraso aginte luzatuaren edo birgaituaren mende daudenek); berariazko legediaren araberako bikote egonkor batek edo besterik gabe elkarrekin bizi diren bi lagunek, seme-alaba adingabeek (gurasoen baimenarekin euren kontura bizi direnak salbu), eta judizialki ezgaitutako seme-alaba adindunek (guraso aginte luzatuaren edo birgaituaren mende daudenek); legez banatu diren bikotekideen kasuan, ezkontzaren bidezko loturarik ez dagoenean, bikotea egonkorra ez denean edo bikotekideak elkarrekin bizi ez direnean, amek eta eurekin bizi diren seme-alaba guztiek (balin eta aurreko ataletan aipatu ditugun baldintzak betetzen badituzte).
Laguntza bateragarria izanen da Gizarte Segurantzak eta Familia, Haurtzaro eta Kontsumoko Zuzendaritza Nagusiak xede berarekin emandako beste laguntza batzuekin, baina ez eszedentzietarako laguntzarekin.

Baldintzak 

Laguntzak jaso nahi dituzten ama langileek, aipaturiko muga ekonomikoak ez gainditzeaz gain, honako baldintza hauek bete beharko dituzte: 2007an etxebizitza eta egoitza fiskala Nafarroan izan dituztela egiaztatu beharko dute; 2007ko ekitaldiari dagokion errenta aitorpena Nafarroako Zerga Ogasunean aurkeztu beharko dute aurten, 2008an (aitorpena aurkeztu beharrik ez badute, berriz, horren berri eman beharko dute eskabidean); 2007. urtean hiru urtetik beherako haurrak euren kargu izan dituztela egiaztatu beharko dute (jaiotzaren, adopzioaren edo harrera iraunkorraren ondorioz, adopzio aurreko harrera edo harrera bakuna dela ere, eta azkeneko kasu horretan, urtebeteko gutxieneko iraupena ziurtatu beharko dute); lanaren arloan, 2007an, seme-alaben jaiotzaren, adopzioaren edo harrera iraunkorraren ondoren, euren edo besteren kontura lan egin dutela egiaztatu beharko dute; 2007an Gizarte Segurantzan edo kasuan kasuko Mutualitatean kotizatu dutela egiaztatu beharko dute; eta hilean gutxienez ere bost egunez (lanaldi osoan) lan egin dutela frogatu beharko dute.
Laguntza eskatzeko eta ordainketa transferentzia bidez egin dezaten eskatzeko inprimakiak lortzeko honako bide hauek erabil daitezke: Familia, Haurtzaro eta Kontsumoko Zuzendaritza Nagusia, Oinarrizko Gizarte Zerbitzuak eta Iruñeko Udaleko Auzo Unitateak, Nafarroako Gobernuaren www.navarra.es web orria (familiak. laguntzak eta bekak), eta 012-Infolocal telefono zenbakia.
Eskaerak, amak eta aitak sinatuta, Familia, Haurtzaro eta Kontsumoko Zuzendaritza Nagusiari igorri beharko zaizkio. Seme-alaba bakoitzeko eskaera bat aurkeztu beharko da, eta eskaera bakoitzeko, dagozkion dokumentuak. Deialdia Nafarroako Aldizkari Ofizialean argitaratu eta biharamunetik apirilaren 30era bitarte (hori barne) aurkeztu ahal izanen dira eskariak, Familia, Gazteria, Kirol eta Gizarte Gaietako Departamentuko erregistroan (González Tablas kalea, zenbakirik gabea), edo Herri Administrazioen Araubide Juridikoari eta Administrazio Prozedura Erkideari buruzko Legean aipatzen diren tokietan (aurreikuspenen arabera, deialdia datorren astean argitaratuko dute). 

